
1/12  

  
 

PERUTUSAN DATUK BANDAR 

MESYUARAT MAJLIS BIL. 7/2025 

30 JULAI 2025 (5 SAFAR 1446H) 

 

BISMILLAHIRRAHMANIRRAHIM, 

 
 

Assalamualaikum Warahmatullahi Wabarakatuh, 
 
Salam Malaysia MADANI, Salam Kita Selangor dan Salam Petaling Jaya 

Bandar Paling Bahagia dan Mampan. 

 
 

1. Alhamdulillah, syukur ke hadrat Ilahi di atas segala limpah kurnia-Nya, 

atas kepelbagaian nikmat yang dikurniakan, dapat kita bersama-sama 

menghadiri Mesyuarat Majlis pada hari ini. 

 
Selawat dan salam kepada Nabi Muhammad SAW, keluarga Baginda, 

para sahabat dan bagi mereka yang mencontohi Baginda SAW. Terima 

kasih saya ucapkan kepada Yang Berhormat Ahli Dewan Negeri, 

Penyelaras Dun Taman Medan, Ahli-Ahli Majlis, Timbalan Datuk 

Bandar, Timbalan Setiausaha Pengurusan, pengarah-pengarah, 

pegawai-pegawai serta seluruh warga kerja Majlis Bandaraya Petaling 

Jaya atas kerjasama yang baik diberikan kepada saya dalam tadbir urus 

bandaraya Petaling Jaya. 

Saya amat berharap, sokongan dan komitmen yang tuan/puan berikan 

ini sentiasa berterusan dalam usaha kita untuk menyediakan dan 

memberikan perkhidmatan yang terbaik kepada masyarakat khususnya 

penduduk Petaling Jaya. 

 
Semangat kesepakatan dan kerjasama satu pasukan ini sangat penting 

sebagai budaya kerja yang positif serta amalan yang baik agar dapat 

memberi keberhasilan kepada rakyat dalam mengecapi nikmat 

pembangunan negara. 

 

2. PROGRAM SAMBUTAN BULAN KEBANGSAAN 2025 - MALAYSIA 

MADANI : RAKYAT DISANTUNI 

 

Bulan Ogos dan September saban tahun menjadi waktu yang penuh 

bermakna bagi rakyat Malaysia. Ini kerana, ia merupakan detik rakyat 

Malaysia mengenang semula detik bersejarah 31 Ogos 1957 iaitu tarikh 

keramat yang menandakan pembebasan negara daripada belenggu 

penjajahan dan 16 September Sambutan Hari Malaysia. 

 
Kemerdekaan bukan sekadar satu peristiwa, tetapi manifestasi 

kebangsaan yang melambangkan maruah, kedaulatan dan jati diri 

sebuah bangsa merdeka. Ia menyatukan pelbagai kaum dan agama 

dalam satu semangat cintakan tanah air. 

 
Oleh yang demikian, menjadi satu kewajipan kepada seluruh rakyat 

Malaysia pada hari ini untuk mempertahankan negara tercinta daripada 

dijajah kali kedua sama ada penjajah fizikal, minda ataupun sosial. 

Selari dengan semangat cintakan negara semua agensi, premis 

perniagaan, kediaman dikehendaki untuk bersama-sama meraikan 

sambutan Bulan Kebangsaan dengan mengibarkan Jalur Gemilang di 

premis masing-masing dan menjaga kebersihan dan keceriaan 

bangunan serta mengindahkan persekitaran dengan pemasangan lampu 

pada waktu malam.  

 
Pengibaran Jalur Gemilang ini adalah untuk menyemarakkan lagi 

semangat patriotisme dan rasa cinta tanpa berbelah bahagi kepada 

negara. Adalah diingatkan, pengibaran bendera Jalur Gemilang 

hendaklah berada dalam keadaan baik, tidak lusuh serta yang paling 

utama adalah dipasang dengan kedudukan yang betul. 

 
MBPJ telah merangka dan menyusun 23 program berteraskan 

kenegaraan, komuniti,  seni, sukan, dan kesihatan awam yang turut 

dianjurkan oleh Ahli Majlis dengan melibatkan pelbagai lokasi utama iaitu 

Laman MBPJ, Dewan Sivik, Stadium MBPJ, taman-taman rekreasi dan 

pusat komuniti.  

 
Inisiatif ini bertujuan menyemarakkan lagi semangat patriotisme serta 

memperkukuh perpaduan masyarakat di Petaling Jaya khasnya. Dengan 

tema Malaysia MADANI: Rakyat Disantuni, sambutan tahun ini 

memberi penekanan kepada keterangkuman, kesejahteraan rakyat, dan 

nilai bersama yang membentuk sebuah negara yang aman dan bersatu. 

 
Program-program ini akan menjadi wadah kepada rakyat untuk bersama-

sama meraikan erti kemerdekaan dengan penuh semangat selain 

memupuk jalinan erat persahabatan antara masyarakat majmuk yang 

mendiami Petaling Jaya. 

 
Majlis berbesar hati menjemput penyertaan semua lapisan masyarakat, 

termasuk pelajar, warga emas, komuniti setempat dan  agensi kerajaan 

turut serta menjayakan program yang bersesuaian sempena sambutan 

ini sebagai simbol kebersamaan dan penghargaan terhadap 

kemerdekaan yang telah dikecapi selama ini. 

  
3. PELAKSANAAN PROGRAM KOMUNITI PJ FOOD WITH LOVE 

PERKASA EKOSISTEM PENJAGAAN INKLUSIF 

 
MBPJ akan terus komited memperkasa agenda kesejahteraan sosial 

melalui Pelan Tindakan Ekonomi Penjagaan Petaling Jaya (Care 

Economy) 2025–2030 dan Program "PJ Food With Love". 

 

 Petaling Jaya antara bandar terawal di Selangor yang memperlihatkan 

pola penuaan populasi yang semakin ketara dengan 12.6% daripada 

penduduknya kini berusia lebih 65 tahun berdepan cabaran demografi 

yang semakin kompleks dan mendesak.  

 
 Realiti ini menuntut perancangan strategik serta penyediaan sistem 

sokongan penjagaan komuniti yang lebih holistik, inklusif dan mampan 

khususnya bagi menyantuni golongan warga emas, kanak-kanak dan 

orang kurang upaya (OKU) yang kian memerlukan perhatian serta 

intervensi secara tersusun dan berkesan. 

Beberapa kawasan seperti Seksyen 17, Seksyen 19, SS3, Taman 

Medan dan Kampung Tunku merupakan antara lokaliti yang 

mencatatkan kepadatan warga emas yang tinggi, terdiri daripada 

penduduk asal sejak era awal pembangunan Petaling Jaya.  

 
Pola kependudukan ini memberi gambaran jelas tentang keperluan 

kepada sistem sokongan penjagaan yang lebih tersusun, mesra usia 

dan bersifat jangka panjang. 

 
Sehubungan itu, MBPJ mengorak langkah ke hadapan sebagai 

peneraju dalam pembangunan ekosistem penjagaan yang berdaya 

saing melalui penyediaan Pelan Tindakan Ekonomi Penjagaan 

Petaling Jaya 2025–2030 selari dengan Dasar Ekonomi Penjagaan 

Negeri Selangor (DEPNS) yang digariskan oleh Kerajaan Negeri. 

Namun begitu, pelan ini turut diperkemas dan disesuaikan mengikut 

konteks lokal Petaling Jaya dengan mengambil kira cabaran unik yang 

dihadapi di peringkat akar umbi. 

 
Draf pelan ini telah dirangka secara inklusif dan berfasa melalui sesi 

libat urus bersama pelbagai pemegang taruh termasuk seramai 200 

pengusaha premis penjagaan yang menyertai Bengkel Penyediaan 

Pelan Tindakan Ekonomi Penjagaan Petaling Jaya pada 10 Februari 

2025, diikuti 70 wakil agensi kerajaan, NGO dan jabatan dalaman MBPJ 

dalam sesi Technical Working Group (TWG) pada 6 Mei 2025.  

 
Pendekatan kolaboratif ini memastikan pelan yang digubal 

mencerminkan keperluan komuniti untuk dilaksanakan secara efektif. 

4. MBPJ LAKSANA KEMUDAHAN PENGECAS EV, PERKASA MOBILITI 

HIJAU DI PETALING JAYA 

 
MBPJ mengorak satu lagi langkah proaktif ke arah pembangunan 

bandar raya hijau dan mampan menerusi pelaksanaan usaha bersama 

bagi penyediaan dan pemasangan kemudahan pengecasan kenderaan 

elektrik (EV Charging Bay - EVCB) di sekitar Petaling Jaya. 

 

Inisiatif ini dilaksanakan di bawah jenama MBPJ Green Mobility 

Partnership, selaras dengan matlamat untuk memperkukuh agenda 

mobiliti rendah karbon di bandar raya ini.  

 
Agenda pemasangan pengecas kenderaan elektrik (EV) turut 

dinyatakan secara jelas dalam Rancangan Selangor Pertama (RS-1) di 

bawah Teras 3: Kelestarian, iaitu menjadikan Negeri Selangor sebagai 

negeri rendah karbon menjelang tahun 2025.  

 
Mengambil kira perkembangan positif dalam pembangunan ekosistem 

EV di Malaysia, Kerajaan Negeri Selangor telah menetapkan sasaran 

untuk menyediakan sekurang-kurangnya 1,000 unit stesen pengecas 

EV seawal tahun 2025, sebagai antara komponen utama dalam pelan 

pembangunan mampan negeri. 

 
Melalui kerjasama ini, MBPJ akan melaksanakan pemasangan 

kemudahan EVCB secara berperingkat di kawasan parkir awam serta 

lokasi-lokasi strategik di bawah seliaan MBPJ.  

Kemudahan ini bakal menggunakan teknologi pengecasan moden yang 

mematuhi piawaian keselamatan, mesra pengguna dan efisien sejajar 

dengan peningkatan bilangan pemilik kenderaan elektrik khususnya di 

Lembah Klang. 

 
EV Connection Sdn. Bhd., selaku pengendali utama platform 

JomCharge dan Carput Zap Network Sdn. Bhd., pelopor dalam 

penyelesaian tenaga hijau dan pengecas pantas akan bersama- sama 

menyumbang kepakaran serta infrastruktur melalui pendekatan Public-

Private Partnership (PPP). Kedua-dua rakan strategik ini komited dalam 

menyokong Kerajaan Tempatan merealisasikan matlamat bandar 

rendah karbon. 

 
Usaha ini selari dengan aspirasi MBPJ menjadikan Petaling Jaya 

sebagai sebuah bandar paling bahagia dan mampan. Bagi 

merealisasikan matlamat ini, MBPJ memberi keutamaan penyediaan 

kemudahan bandar yang inklusif serta mesra alam dan memperkukuh 

kualiti udara persekitaran demi kesejahteraan warga kota. 

 
Inisiatif ini turut mendukung usaha memperluaskan akses kepada 

sistem pengangkutan awam cekap dan mudah selain menggalakkan 

penggunaan teknologi hijau dalam kehidupan harian masyarakat. 

Pendekatan holistik ini bukan sahaja mempertingkatkan taraf hidup 

penduduk malah menyokong pembangunan bandar raya yang mampan 

dari sudut alam sekitar, ekonomi dan sosial. 

Inisiatif ini bukan sekadar mencerminkan kemajuan teknologi, malah 

menjadi pemangkin kepada transformasi menyeluruh Petaling Jaya ke 

arah sebuah bandar hijau yang pintar, inklusif dan berdaya huni. 

 
MBPJ beriltizam untuk memperluaskan kemudahan pengecasan 

kenderaan elektrik di seluruh kawasan pentadbirannya agar manfaat 

pembangunan ini dapat dinikmati secara menyeluruh oleh 

penduduknya.  

 
Usaha berterusan ini diharap dapat memperkukuh lagi peranan Petaling 

Jaya sebagai peneraju dalam agenda mobiliti hijau dan kelestarian 

bandar di peringkat tempatan dan nasional. 

 
5. GARIS PANDUAN PENGURUSAN SERTA PENARAFAN BINTANG 

TANDAS AWAM : BERSIH, MENAWAN DAN WANGI (BMW) DI 

PREMIS PERNIAGAAN MAJLIS BANDARAYA PETALING JAYA 

Konsep Tandas ‘Bersih, Menawan dan Wangi (BMW)’ ini telah 

diperkenalkan oleh KPKT sebagai usaha mempertingkatkan kualiti dan 

standard kebersihan tandas awam di Malaysia. Objektif utama ianya 

diperkenalkan adalah untuk memastikan tandas awam dan premis 

perniagaan di Malaysia mematuhi piawaian kebersihan, keselesaan dan 

keselamatan mengikut konsep tandas BMW. 

Ia juga bertujuan menetapkan kaedah pengiktirafan dan pemantauan, 

memperkasa peranan PBT serta menjadikan penetapan kebersihan 

tandas sebagai syarat kelulusan lesen perniagaan. Garis panduan ini 

mewajibkan audit kendiri oleh pemilik premis serta memperkenalkan 

pengiktirafan 4 atau 5 bintang sebagai tandas berstatus BMW.  

Di peringkat MBPJ, pelaksanaan ini dicadangkan untuk dikuatkuasakan 

bagi permohonan lesen baharu bermula September 2025 dan bagi 

pembaharuan lesen bermula Julai 2026. 

 Pengusaha premis diwajibkan melengkapkan senarai semak kebersihan 

tandas BMW kendiri melalui sistem eLesen, dan pemeriksaan lapangan 

akan dijalankan oleh Jabatan Perkhidmatan Kesihatan dan Persekitaran. 

Selain itu, sebagai langkah meningkatkan kesedaran, Jabatan telah 

mengadakan beberapa sesi libat urus bersama pengusaha premis 

seperti stesen minyak dan pusat beli-belah bagi memberi pendedahan 

mengenai kepentingan pelaksanaan konsep ‘Tandas Bersih, Menawan 

dan Wangi’. 

Pelaksanaan inisiatif ini juga merupakan salah satu indikator Sistem 

Penarafan Bintang Pihak Berkuasa Tempatan (SPB-PBT) serta menjadi 

elemen penting dalam kriteria Anugerah Kecemerlangan Menteri (AKM) 

kategori PBT. Pelaksanaan Garis Panduan ‘Tandas Bersih, Menawan 

Dan Wangi (BMW)’  MBPJ dijadualkan memulakan pelaksanaan mulai 

Ogos 2025. 

6. OPERASI PENGUATKUASAAN BERSEPADU BERSAMA RAKAN 

STRATEGIK MBPJ 

  
 Majlis konsisten dalam melaksanakan operasi – operasi penguatkuasaan 

secara bersepadu bersama agensi-agensi rakan strategik bagi 

memastikan tindakan penguatkuasaan yang lebih efektif. 

 
 Tindakan penguatkuasaan secara bersepadu ini telah memberikan impak 

dan maklumbalas yang positif khususnya daripada komuniti Petaling 

Jaya. Berdasarkan ini, Majlis telah melakukan Operasi Penggajian 

Warga Asing Tanpa Kebenaran Bersama Jabatan Imigresen Malaysia. 

 
 Sehingga Julai 2025, Majlis melalui Jabatan Penguatkuasaan telah 

melaksanakan sembilan (9) siri operasi bersepadu bersama JIM di 

kawasan-kawasan seperti Petaling Jaya Selatan (PJS), Kota Damansara, 

PJ Old Town, Kampung Chempaka, Flora Damansara, Apartment 

Mentari Court, Bandar Sri Damansara dan Damansara Damai. Hasil 

operasi penguatkuasaan adalah seperti berikut : 

 
a) 162 semakan premis dan aktiviti penjaja; 

b) 959 penahanan warga asing; 

c) 11 tindakan kompaun; 

d) 38 tindakan sitaan; 

e) 12 penutupan premis perniagaan. 

  
 Selain itu juga, Operasi Halangan Lalulintas Bersama Polis Di Raja 

Malaysia (PDRM), Jabatan Pengangkutan Jalan (JPJ) dan Agensi 

Pengangkutan Awam Darat (APAD) turut telah dilaksanakan. 

 
 Dalam operasi kolaborasi ini, MBPJ telah melaksanakan tindakan 

penguatkuasaan ke atas isu yang melibatkan halangan lalulintas dan 

halangan kenderaan berat. Jabatan telah melaksanakan empat (4) siri 

operasi bersepadu bersama agensi-agensi terlibat khususnya di kawasan 

seperti Petaling Jaya Selatan (PJS), SS 21, Damansara Utama, Kota 

Damansara, Bandar Sri Damansara dan Damansara Damai. Hasil 

operasi penguatkuasaan adalah seperti berikut : 

 
a) 476 tindakan kompaun oleh MBPJ 

b) 51 tindakan saman oleh PDRM 

c) 54 tindakan notis oleh JPJ 

d) 114 tindakan kompaun telah dipanjangkan kepada pihak APAD 

  
 Tindakan-tindakan penguatkuasaan yang dijalankan ini adalah 

berdasarkan perundangan yang digunapakai. Majlis memohon agar 

semua pihak sentiasa cakna serta mematuhi perundangan yang 

ditetapkan bagi mengelakkan tindakan penguatkuasaan dilaksanakan. 

 
7. KESINAMBUNGAN PENGUATKUASAAN PJ WATCH 

 
Majlis akan terus melaksanakan pemantauan dan penguatkuasaan 

dibawah program PJ Watch. Operasi penguatkuasaan yang dilaksanakan 

ini tertumpu kepada lokaliti seperti SS 2, Seksyen 17, SS 3, PJU 5, PJS 1 

dan SS 7. Sehingga Julai 2025, berikut merupakan statistik yang telah 

dilaksanakan : 



12/12  

BIL. PERKARA JUMLAH 

1. Jumlah Lokasi Hotspot Sampah Haram 43 Lokasi 

2. Jumlah Hotspot Yang Dilengkapi CCTV Bergerak 15 Lokasi 

 

3. 

 

Jumlah Penemuan Kes Sampah Haram  

Melalui CCTV 

30 Individu 

25 Buah Kenderaan 

3 Premis 

4.  Jumlah Kompaun Di Bawah UKK Pemungutan, 

Pembuangan dan Pelupusan Sampah Sarap (MBPJ) 2007 

 

273 

 

5. 

 

Jumlah Tangkapan 

51 Individu 

9 Kenderaan 

43 Syarikat 

6. Hebahan Media Sosial  9 Hebahan 

 

 

 

7. 

 

 

Program Pendidikan 

PJ Learning City 

Festival, Edaran Flyers 

(Kaunter 

Perkghidmatan, 

Program Komuniti dan 

Taman Awam) 

 

Majlis menyeru agar semua pihak berganding bahu dan tenaga dalam 

menjaga kelestarian dan keindahan Bandar raya Petaling Jaya demi 

memastikan keselamatan dan kesejahteraan warga Petaling Jaya. 

 
Sekian, terima kasih. 


